
Ceist i gcomhair freagra ó bhéal O-000051/2022
ar an gCoimisiún
Riail 136
Dragoş Pîslaru, Krzysztof Hetman, Estrella Durá Ferrandis, Lucia Ďuriš Nicholsonová, Sara 
Matthieu, Giuseppe Milazzo, Özlem Demirel
thar ceann an  Choiste um Fhostaíocht agus um Ghnóthaí Sóisialta

Ábhar: Ioncam íosta leordhóthanach chun cuimsiú gníomhach a áirithiú

Is ceart an duine é maireachtáil le dínit. In 2021, bhí 95.4 milliún duine san Aontas, arbh ionann iad 
agus 21.7 % de dhaonra an Aontais1, i mbaol bochtaineachta agus eisiaimh shóisialta.

Mar gheall ar phaindéim COVID-19 agus ar an méadú atá ag teacht ar an gcostas maireachtála, tá 
baol ann go ngéarófar tuilleadh ar chruachás na ndaoine aonair agus na dteaghlach atá i staideanna 
socheacnamaíocha forbhásacha.

Feidhmíonn scéimeanna ioncaim íosta mar líontán sábhála sóisialta lena ráthaítear íoschaighdeán 
maireachtála agus an ceart chun dínite ag gach céim den saol. I gcás daoine a bhfuil acmhainní 
leordhóthanacha agus fostaíocht chuibhiúil chobhsaí in easnamh orthu, tá ról ríthábhachtach ag 
rochtain ar ioncam íosta leordhóthanach chun an bhochtaineacht, an t-eisiamh sóisialta agus 
neamhionannais a laghdú. Ba cheart scéimeanna den sórt sin a chomhcheangal le dreasachtaí agus 
bearta lena gcumasaítear gníomhachtú an mhargaidh saothair do dhaoine atá in ann a bheith ag 
obair.

Ba mhaith leis an gCoiste um Fhostaíocht agus um Ghnóthaí Sóisialta an méid seo a leanas a 
iarraidh ar an gCoimisiún:

1. Cén chaoi a bhfuil sé i gceist aige a áirithiú go ndéanfaidh na Ballstáit a scéimeanna ioncaim 
íosta a mhéadú de réir a chéile go dtí an tairseach náisiúnta de bhaol bochtaineachta agus 
eisiaimh shóisialta ar a laghad, agus ag an am céanna dreasachtaí a chur ar fáil agus bearta a 
chumasú chun na daoine sin ar féidir leo oibriú a chomhtháthú nó a ath-chomhtháthú sa 
mhargadh saothair?

2. Conas a dhéanfaidh sé faireachán ar chur chun feidhme an mholta seo agus ar an méid a 
chuirfidh sé le spriocanna 2030 a bhaint amach, go háirithe, líon na ndaoine atá i mbaol 
bochtaineachta agus eisiaimh shóisialta a laghdú 15 mhilliún ar a laghad, lena n-áirítear 5 
mhilliún leanbh, go háirithe ós rud é nach bhfuiltear ag dréim leis an athbhreithniú ar an Moladh 
ón gComhairle maidir le hioncam íosta go dtí 2032? Cad iad na bearta eile atá á mbreithniú aige 
i gcás nach mbainfear amach na spriocanna sin? Conas a dhéanfaidh sé faireachán ar 
chomhtháthú éifeachtach ioncaim íosta le hearraí agus seirbhísí cumasúcháin agus bearta 
gníomhachtaithe saothair sna Ballstáit?

3. Conas a chuideoidh sé leis na Ballstáit dul i ngleic le fadhb an neamhghlactha agus 
inrochtaineacht a scéimeanna ioncaim íosta a fheabhsú? Cén ghníomhaíocht atá beartaithe aige 
a dhéanamh chun neamh-idirdhealú a chur chun cinn agus a áirithiú i gcomhthéacs scéimeanna 
ioncaim íosta?

4. Conas a dhéanfaidh sé ról a thabhairt do na comhpháirtithe sóisialta ar an leibhéal Eorpach 
maidir leis an Moladh ón gComhairle a chur chun feidhme agus faireachán a dhéanamh air?

Curtha síos: 30.11.2022

Spriocdháta i gcomhair freagra: 1.3.2023

1 https://ec.europa.eu/eurostat/statistics-explained/index.php?title=Living_conditions_in_Europe_-
_poverty_and_social_exclusion#:~:text=In%202021%2C%2095.4%20million%20people,21.7%20%25%20of
%20the%20EU%20population


